
Još daleke 1978. ili 1979. godine, kada sam sa svojim amidžama hvatao štigliće i 
lugarine u Mostaru, imao sam priliku da nam se u mrežu uplete mužjak kratkoprstog 
kopca (Accipiter brevipes). Tad mi je amidža Mehmed, objašnjavajući glavnu razliku 
između njega i ovog „običnog ptičara“, rekao: „Ovaj ti, Narca, dolazi u septembru 
i bude čitave zime oko Mostara i po Mostarskom blatu.... ali nisam ga vidio da tu 
leže....“ Više od tri decenije kasnije, u septembru 2011. i 2012. godine, Drocić Sumeja i 
ja smo imali tri nalaza ove vrste. Kod Hodbine u blizini Mostara 09.09.2011. našli smo 
jedan primjerak na topolama uz cestu Buna-Stolac, na oko pet kilometara od rijeke 
Bune. Drugi put smo jedan primjerak vidjeli na električnom stubu između Batkovića 
i Kifinog sela na cesti Nevesinje-Gacko, 27.09.2011. Posljednji nalaz uključio je jedan 
primjerak viđen 03.09.2012. uz cestu M-6, Ljubinje- Popovo polje, između sela Strujići 
i Prh. Informacije o prisustvu ove vrste u Mostarskom blatu dobijene od mostarskih 
ptičara nismo mogli potvrditi prilikom naših boravaka 2011. i 2012. godine.

Narcis Drocić i Sumeja Drocić, 
Begov Han bb, 72233 Žepče, nerkesus@live.com

Ružičasti čvorak (Sturnus roseus) u Mostarskom blatu

Rosy Starling (Sturnus roseus) in Mostarsko blato: A flock of 34 Rosy Starlings 
was recorded in Mostarsko blato on 29.05.2012. The birds were recorded on cherry 
tree, together with Common Starlings.

U sklopu projekta „Kraška polja Bosne i Hercegovine-močvare od državnog 
i međunarodnog značaja“ 29.05.2012. godine bio sam na terenu u Mostarskom 
blatu sa botaničarima Sabahetom Abadžić, muzejskom savjetnicom u Zemaljskom 
muzeju u Sarajevu i dr. Gerhardom Bronneom koji su vršili istraživanja, dok sam ja 
snimao video materijal za film o kraškim poljima i posmatrao ptice. Pri povratku, u 
toku vožnje, učinilo mi se da sam vidio pticu sasvim neobično obojenu ružičastom 
bojom. Izašao sam iz automobila, ali ptice nije bilo. Popeo sam se u obližnji vinograd 
koji se nalazi u selu Ljuti Dolac i na trešnji vidio 34 ružičasta čvorka (Sturnus roseus) 
kako se hrane u mješovitom jatu sa običnim čvorcima. Uspio sam napraviti kvalitetan 
video snimak u HDV formatu. Kratko smo uživali u nesvakidašnjem prizoru, a onda 
se jato dalo u paničan bijeg. Silueta kopca na nebu iznad vinograda je bila znak da 
ih taj dan više nećemo vidjeti.

Ilhan Dervović,
Ornitološko društvo “Naše ptice”, Semira Frašte 6, 71000 Sarajevo

Potvrda o mjestu prstenovanog zelendura nađenog u Bosni i Hercegovini 
2008. i novi nalaz prstenovanog zelendura iz 2013. godine 

Confirmation of the location of ringed Greenfinch found in Bosnia and 
Herzegovina in 2008 and the new finding of ringed Greenfinch in 2013: Ringed 
Greenfinches (Carduelis chloris) coming from central Europe (Czech Republic and 
Slovakia) were recorded two times in central Bosnia within last five years. 

U broju 6 Biltena objavljen je nalaz prstenovanog zelendura (Carduelis chloris) 
u Begovom Hanu kod Žepča [Drocić, N. & Drocić, S., 2010: Nalaz prstenovanog 
zelendura (Carduelis chloris) u Begovom Hanu kod Žepča. Bilten Mreže posmatrača 
ptica u Bosni i Hercegovini, 6(6): 67]. Zahvaljujući Antunu Žuljeviću dobijeni su 
sljedeći podaci o prstenovanoj ptici: prstenovan u Češkoj 08.04.2006. u mjestu 
Zahlinice, Kromeriz; koordinate 49.17 N i 17.30 E; prstenovač Sitko Jilji; dužina 
pređenog puta 549 km. Novi nalaz prstenovanog mužjaka zelendura potječe sa 
istog lokaliteta kao i prvi. Posmatran je tri dana (od 11. do 13.02.2013.) kako se 
hrani na hranilištu u jatu od 18 zelendura. Napravljeno je nekoliko fotografija, ali 
se sa njih moglo pročitati samo sljedeće: NMUSEUM – SLOVAKIA – N ..... 523. Broj 
„2“ je nesigurno očitan. Podaci sa djelimično očitanog prstena su preko Antuna 
Žuljevića proslijeđeni ali nam još nije stigao odgovor sa podacima o prstenovanju. 
Prezentirani nalazi prstenovanih zelendura ukazuju da se radi o pticama iz srednje 
Evrope koje zimuju ili su na migraciji kroz područje srednje Bosne.

Slike 1-3. Prsten zelendura zabilježenog 11.02.2013. u Begovom Hanu (Foto: Drocić Narcis)
Figures 1-3. Ring on Greenfinch registered on 11.02.2013. in Begov Han 

(Photo: Drocić Narcis)

Narcis Drocić i Antun Žuljević 
Begov Han bb, 72233 Žepče, nerkesus@live.com,

Vere Gucunje 20, 25000 Sombor, antun.zuljevic@gmail.com 

Druga dopuna poznavanju ptica Blagaja i njegove okoline

Second supplement to knowledge of birds of Blagaj and its vicinity: While 
visiting Bunica camp on 11th March 1990 I registered five Redwings (Turdus iliacus) 
feeding on the ground. Further upstream on the same day one male Pintail (Anas 
acuta) was recorded. Also, on 24th April 1990 in the Bunica camp I recorded one 
Eurasian Nuthatch (Sitta europaea). These are new species to the area of Blagaj 
which brings total number of species to 156.

Posmatrajući ptice u kampu Bunica 11.03.1990. zabilježio sam pet primjeraka 
Turdus iliacus kako se hrane na zemlji. Istog tog dana nešto malo dalje uzvodno na 
Bunici jedan mužjak Anas acuta je poletio sa rijeke. 24.04.1990. boraveći ponovo u 
kampu Bunica, primijetio sam prvi put jedan primjerak Sitta europaea na topolama. 
Ove vrste se ne navode u radu koji sam objavio 1990. godine [Bem, D., 1990: 


